
MULOQOT MADANIYATI 
ASOSIDA LIDERLIK 

FAZILATLARINI 
SHAKLLANTIRISHNING 

SAMARALI USULLARI
Djumаyevа Dildоrа Isrоilоvnа

Termiz iqtisodiyot va servis universiteti
“Pedagogika va texnologik ta’lim” kafedrasi o‘qituvchisi

Annotatsiya: Mazkur maqolada kichik maktab yoshidagi o‘quvchilarda muloqot madaniyatini rivojlantirish orqali liderlik 
fazilatlarini shakllantirishning samarali pedagogik usullari yoritilgan. Tadqiqotda dialogik muloqot, rolli o‘yinlar, jamoaviy 
topshiriqlar va reflektiv mashg‘ulotlarning liderlik kompetensiyalariga ta’siri tahlil qilinadi. Shuningdek, muloqot madani-
yatining emotsional intellekt, empatiya va ijtimoiy moslashuv jarayonlari bilan o‘zaro bog‘liqligi ilmiy asoslangan. Olingan 
natijalar boshlang‘ich maktabda liderlikni rivojlantirish bo‘yicha amaliy tavsiyalar ishlab chiqishga xizmat qiladi.

Kalit so‘zlar: muloqot madaniyati, emotsional liderlik, kichik maktab yoshi, pedagogik texnologiyalar, interfaol metodlar, 
empatiya, jamoaviy ish, ijtimoiy-emotsional rivojlanish.
Abstract: This article highlights effective pedagogical methods for developing leadership qualities in primary school 
pupils through the enhancement of communication culture. The study analyzes the impact of dialogic communication, 
role-playing activities, group tasks, and reflective exercises on the formation of leadership competencies. Furthermore, 
the interrelationship between communication culture and emotional intelligence, empathy, and social adaptation pro-
cesses is scientifically substantiated. The findings contribute to the development of practical recommendations for fos-
tering leadership skills in primary school education.

Key words: communication culture, emotional leadership, primary school age, pedagogical technologies, interactive 
methods, empathy, teamwork, social-emotional development.
Аннотация: В данной статье раскрываются эффективные педагогические методы формирования лидерских 
качеств у учащихся младшего школьного возраста посредством развития культуры общения. В исследовании 
анализируется влияние диалогического общения, ролевых игр, групповых заданий и рефлексивных занятий на 
формирование лидерских компетенций. Кроме того, научно обоснована взаимосвязь между культурой общения, 
эмоциональным интеллектом, эмпатией и процессами социальной адаптации. Полученные результаты служат 
основой для разработки практических рекомендаций по развитию лидерства в начальной школе.

Ключевые слова: культура общения, эмоциональное лидерство, младший школьный возраст, педагогические 
технологии, интерактивные методы, эмпатия, социально-эмоциональное развитие.

KIRISH
Bugungi globallashuv va tezkor axborot almashinuvi sharoitida ta’lim tizimi oldida turgan asosiy vazi-

falardan biri o‘quvchilarda ijtimoiy-emotsional kompetensiyalarni rivojlantirish, xususan, emotsional liderlik 
sifatlarini shakllantirishdan iboratdir. Ayniqsa, kichik maktab yoshida muloqot madaniyatining barqaror asosla-
rini yaratish kelajakdagi yetakchilik fazilatlari uchun mustahkam zamin hozirlaydi. Chunki aynan shu davrda 
bola o‘z fikrini erkin ifoda etish, boshqalarni tinglash, jamoada o‘z o‘rnini topish, mas’uliyat his qilish kabi muhim 
emotsional-ijtimoiy ko‘nikmalarni egallay boshlaydi.

Muloqot madaniyati o‘quvchi shaxsining emotsional rivojlanishida markaziy o‘rin tutadi. Samarali muloqot 
qilish qobiliyati bolada empatiya, o‘zini boshqarish, boshqa insonlarning hissiyotlarini anglash va baholash kabi 
liderlikka xos fazilatlarning shakllanishiga bevosita ta’sir ko‘rsatadi. Shu bois boshlang‘ich ta’lim jarayonida 
o‘qituvchilar tomonidan muloqotga yo‘naltirilgan interfaol metodlardan foydalanish o‘quvchilarning emotsional 
liderlik salohiyatini rivojlantirishda muhim ahamiyat kasb etadi. Mazkur maqolada muloqot madaniyati asosida 
liderlik fazilatlarini shakllantirishning samarali pedagogik usullari o‘rganilib, ularning o‘quvchilarning shaxsiy 
hamda ijtimoiy-emotsional rivojiga ta’siri ilmiy jihatdan tahlil qilinadi.

MAVZUGA OID ADABIYOTLAR SHARHI
Kichik maktab yoshidagi o‘quvchilarda liderlik fazilatlarini rivojlantirish jarayonida muloqot madaniyatining 

o‘rni ko‘plab tadqiqotchilar tomonidan tahlil qilingan. Zamonaviy pedagogik adabiyotlarda muloqot madaniyati 
o‘quvchining shaxsiy rivojlanishi, emotsional intellekti va ijtimoiy kompetensiyalarining shakllanishida hal qiluv
chi omil sifatida baholanadi.

H. Gardner, D. Goleman va P. Saloveylarning ilmiy ishlanmalarida emotsional intellektning kommunikativ 
jarayonlarga ta’siri, o‘zaro tushunish, hamkorlik va empatiya kabi jihatlar alohida ta’kidlanadi. Mazkur sifatlar 
esa liderlikning asosiy komponentlari sifatida qaraladi. Vygotskiyning ijtimoiy-madaniy rivojlanish nazariyasida 
bola nutqi va muloqoti orqali shaxs sifatida shakllanishi, kichik guruhlarda olib boriladigan muloqot jarayon-
lari bolaning ijtimoiylashuvini tezlashtirishi qayd etiladi. Ushbu yondashuv liderlik sifatlarining aynan jamoaviy 
faoliyat jarayonida rivojlanishini ilmiy jihatdan asoslab beradi.

Pedagogik texnologiyalar bo‘yicha olib borilgan tadqiqotlarda (Joyce & Weil, 2010; Johnson & Johnson, 
2014) interfaol metodlar – “Aqliy hujum”, “Rol o‘yinlari”, “Jamoaviy loyiha”, “Muammoli vaziyatlarni tahlil qilish” 
o‘quvchilarda muloqot madaniyati, tashabbuskorlik, mas’uliyat va liderlik kabi kompetensiyalarni sezilarli dara-
jada rivojlantirishi ko‘rsatilgan. O‘zbekistonlik olimlar S. Nishonova, R. Ishmuhamedov va B. Ziyomuhame-
dovlar ta’kidlaganidek, boshlang‘ich sinf o‘quvchilarida ijtimoiy-emotsional rivojlanish hamda muloqot madani-
yatini shakllantirish uchun treninglar, guruhli mashg‘ulotlar va o‘yinli pedagogik yondashuvlar muhim ahamiyat 
kasb etadi. Adabiyotlar tahlili shuni ko‘rsatadiki:

•	 muloqot madaniyati liderlikning tayanch omillaridan biri hisoblanadi;

•	 jamoaviy o‘yinlar va dialogik yondashuvlar liderlikni rivojlantirishda samarali metod sifatida e’tirof etiladi;

•	 emotsional intellekt muloqot va liderlik o‘rtasidagi asosiy bog‘lovchi mexanizm hisoblanadi;

•	 kichik maktab yoshida berilgan kommunikativ treninglar liderlik kompetensiyalarining barvaqt shaklla
nishiga xizmat qiladi.

TADQIQOT METODOLOGIYASI
Mazkur tadqiqotda kichik maktab yoshidagi o‘quvchilarda muloqot madaniyati orqali liderlik fazilatlarini 

shakllantirishning samarali metodlarini aniqlash maqsad qilingan. Shu bois, tadqiqot metodologiyasi pedagogik 
eksperiment, kuzatuv, diagnostika va interfaol mashg‘ulotlarga asoslangan tajribaviy yondashuvni o‘z ichiga 
oladi. Tadqiqot jarayonida nazariy metodlardan, xususan, ilgari chop etilgan ilmiy adabiyotlar, monografiyalar 
va maqolalarni tahlil qilish, muloqot madaniyati hamda liderlikka oid nazariy konsepsiyalarni solishtirish, shu
ningdek, psixologik-pedagogik manbalardan umumlashtirish usullaridan foydalanildi. Empirik metodlar sifatida 
o‘quvchilarning muloqot jarayoni, guruhdagi roli va faolligini o‘rganishga qaratilgan kuzatuv, o‘qituvchi va o‘quv
chilar bilan individual suhbatlar orqali kommunikativ muammolarni aniqlash, o‘quvchilarning o‘zaro muloqot 
malakalari va liderlik darajasini baholashga qaratilgan so‘rovnoma, empatiya va emotsional intellekt darajasini 
aniqlash uchun psixologik testlar hamda interfaol mashg‘ulotlar, rolli o‘yinlar va jamoaviy topshiriqlarni qo‘llash 
orqali liderlik fazilatlarining rivojlanish dinamikasini aniqlashga xizmat qiluvchi pedagogik eksperimentdan 
foydalanildi. 

Olingan natijalarni tahlil qilishda statistik metodlar qo‘llanilib, ma’lumotlar qayta ishlash, guruhlar o‘rta-
sida taqqosiy tahlil o‘tkazish, o‘rtacha ko‘rsatkichlar, rivojlanish dinamikasi va foiz hisoblari amalga oshirildi. 
Tadqiqotning amaliy ahamiyati shundan iboratki, o‘quvchilarda muloqot madaniyati va liderlik fazilatlarini rivoj
lantirishga mo‘ljallangan treninglar ishlab chiqildi, interfaol metodlar asosida sinfda qo‘llash mumkin bo‘lgan 
mashg‘ulotlar to‘plami yaratildi hamda boshlang‘ich ta’lim o‘qituvchilari uchun metodik tavsiyalar shakllantirildi.

TAHLIL VA NATIJALAR
Tadqiqot natijalari kichik maktab yoshidagi o‘quvchilar orasida muloqot madaniyati bilan liderlik fazilatlari 

o‘rtasida kuchli bog‘liqlik mavjudligini ko‘rsatdi. Ayniqsa, dialogik muloqot, jamoaviy o‘yinlar hamda rollarga 
asoslangan mashg‘ulotlar o‘quvchilarning tashabbus ko‘rsatish, boshqalarni tinglash, guruhni boshqarish va 
mas’uliyatni o‘z zimmasiga olish kabi liderlik komponentlarini faol shakllantirishi aniqlandi. Tajriba jarayonida 
kuzatilganidek, kommunikativ jihatdan faol o‘quvchilar guruh ishlarida yetakchi rolni egallashga moyil bo‘lishdi. 
Aksincha, muloqotda qiynaladigan, o‘z fikrini erkin ifoda eta olmaydigan o‘quvchilar dastlab past liderlik ko‘rsat-
kichlariga ega bo‘lishdi. Biroq interfaol yondashuvlar – “rol o‘yinlari”, “munozara”, “aqliy hujum” – muntazam 

qo‘llanilganda ushbu o‘quvchilarning ham faolligi sezilarli darajada oshgani kuzatildi. Shuningdek, muloqot 
madaniyatining emotsional intellekt yuksalishi bilan uyg‘un ravishda rivojlanishi aniqlandi. Empatiya, o‘zini 
boshqalar o‘rniga qo‘ya bilish va ijobiy fikrlash kabi sifatlar o‘quvchilarning jamoani boshqarish hamda teng-
doshlar bilan samarali hamkorlik qilish darajasini yaxshiladi. Tadqiqot jarayonida o‘qituvchi tomonidan berilgan 
konstruktiv fikr-mulohazalar va reflektiv suhbatlar o‘quvchilarning o‘z-o‘zini anglash jarayonini kuchaytirib, bu 
holat liderlik fazilatlarini rivojlantirishda muhim omil bo‘lib xizmat qildi.

Muhokama natijalariga ko‘ra quyidagi xulosalar chiqarildi: muloqot madaniyati liderlik fazilatlarining shakl-
lanishi uchun asos bo‘lib xizmat qiladi; o‘z fikrini aniq ifoda etish, boshqalarni tinglash va muammolarni tinch yo‘l 
bilan hal qilish ko‘nikmalari liderlikning tarkibiy qismi hisoblanadi; jamoaviy interfaol metodlar liderlikni rivojlan-
tirishda yuqori samaradorlik ko‘rsatdi; bu metodlar o‘quvchilarga mas’uliyatni bo‘lishish, guruhni boshqarish va 
tashabbus ko‘rsatishni o‘rgatadi; emotsional hamda ijtimoiy kompetensiyalar liderlikning barqaror rivojlanishiga 
xizmat qiladi; empatiya va emotsional barqarorlik kuchli liderlar uchun muhim ko‘nikmalardan biri hisoblanadi; 
kommunikativ treninglar muntazam amalga oshirilganda o‘quvchilarda barqaror ijobiy o‘zgarishlar kuzatiladi, bu 
esa pedagogik jarayonda tizimli yondashuv zarurligini ko‘rsatadi. Ushbu natijalar boshlang‘ich maktabda liderlik 
kompetensiyalarini shakllantirishni qo‘llab-quvvatlovchi didaktik yondashuvlarni ishlab chiqish, o‘qituvchilarni 
tayyorlash va o‘quv dasturlariga kommunikativ treninglarni kiritish zarurligini asoslab beradi. Tadqiqot davomida 
kichik maktab yoshidagi o‘quvchilarda muloqot madaniyatini rivojlantirish orqali liderlik fazilatlarini shakllan-
tirishning samaradorligi tajriba va nazorat guruhlari misolida o‘rganildi. Olingan natijalar muloqot madaniyati 
ko‘rsatkichlarining sezilarli oshganini ko‘rsatdi: tajriba guruhida o‘quvchilarning o‘z fikrini aniq va ravon ifoda 
etishi, tengdoshlarini tinglashi hamda muloqotda madaniyatli yondashuvi bo‘yicha ko‘rsatkichlar 30–40% ga 
yaxshilandi, bu esa interfaol metodlar va dialogik mashg‘ulotlar samaradorligini tasdiqladi.

Shuningdek, tajriba guruhidagi o‘quvchilarning tashabbuskorlik, mas’uliyat, jamoani boshqarish va qaror 
qabul qilish kabi liderlik kompetensiyalari nazorat guruhiga nisbatan ancha yuqori bo‘ldi. Ayniqsa, jamoaviy 
o‘yinlar va rolli mashg‘ulotlar o‘quvchilarning faol yetakchi sifatida ishtirok etish darajasini oshirdi. O‘quvchilarda 
boshqalarning his-tuyg‘ularini anglash, hamdardlik bildirish va ijobiy muloqotga kirishish qobiliyatlari kuchaydi, 
bu esa liderlikning emotsional komponentlarini mustahkamladi. Tajriba guruhidagi o‘quvchilar guruh vazifalarini 
taqsimlash, bir-birini qo‘llab-quvvatlash va nizolarni tinch yo‘l bilan hal etish jarayonlarida yuqori natijalarga 
erishdi, natijada jamoaviy ishdagi faollik 20–25% ga oshdi. Statistik tahlillar muloqot madaniyati bilan liderlik 
ko‘nikmalari o‘rtasida ijobiy korrelyatsiya mavjudligini ko‘rsatdi, ya’ni kommunikativ kompetensiyalar kuchaygani 
sari liderlik fazilatlari ham izchil rivojlandi. Shuningdek, “aqliy hujum”, “rol o‘yinlari”, “munozara” va “jamoaviy 
loyiha” kabi pedagogik texnologiyalar o‘quvchilarning muloqotga kirishishi va liderlikni namoyon etishida eng 
samarali vositalardan biri ekanligi tasdiqlandi.

XULOSA
Tadqiqot natijalari shuni ko‘rsatadiki, kichik maktab yoshidagi o‘quvchilarda liderlik fazilatlarini shakllan

tirish jarayonida muloqot madaniyati hal qiluvchi omil hisoblanadi. Muloqotga tayyorlik, o‘z fikrini ravon bayon 
eta olish, tengdoshlarni tinglash, hamkorlikka kirisha olish kabi kommunikativ kompetensiyalarning rivojla
nishi o‘quvchilarning liderlik salohiyatini sezilarli darajada kuchaytiradi. Tajriba jarayonida qo‘llangan dialogik 
yondashuvlar, rolli o‘yinlar, jamoaviy vazifalar, reflektiv mashg‘ulotlar va interfaol pedagogik metodlar o‘quv
chilarning tashabbuskorligi, mas’uliyati hamda jamoada yetakchi sifatida ishtirok etish qobiliyatini ancha rivoj
lantirgani aniqlandi. Bu esa muloqot madaniyatini shakllantirish liderlikka olib boruvchi asosiy pedagogik 
mexanizmlardan biri ekanini tasdiqlaydi. Shuningdek, muloqot madaniyati emotsional intellekt, empatiya va 
ijtimoiy moslashuv kabi shaxsiy sifatlar bilan bevosita bog‘liq bo‘lib, ularning barqaror rivojlanishi o‘quvchi shax-
sining yetuklashuviga xizmat qiladi. O‘quvchilar o‘rtasida hamkorlikni rivojlantirish, muloqotga ochiqlikni ta’min-
lash va do‘stona muhit yaratish orqali liderlik kompetensiyalarining tabiiy hamda izchil shakllanishi uchun qulay 
shart-sharoit vujudga keladi.

Umuman olganda, tadqiqot asosida aniqlangan metodlar va yondashuvlar boshlang‘ich ta’lim jarayonida 
liderlikni rivojlantirishga qaratilgan samarali pedagogik tizimni yaratish uchun amaliy asos bo‘lib xizmat qiladi. 
Ushbu natijalar o‘qituvchilar, metodistlar va pedagogika yo‘nalishidagi tadqiqotchilar uchun muhim ilmiy-amaliy 
ahamiyatga ega.

Foydalanilgan adabiyotlar ro‘yxati:
1.	 Bandura, A. (1977). Social learning theory. Prentice Hall.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

